
THE WORLD AROUND US SPEAKS ENGLISH

I. INTRODUCIÓN
	
 Desenvolvemos o seguinte proxecto ao abeiro da Resolución de 16 de maio de 
2013, da Secretaría de Estado de Educación, Formación Profesional e Universidades 
(pola que se convocan axudas destinadas a alumnos de sexto curso de Educación 
Primaria e segundo curso de Educación Secundaria Obrigatoria para o 
desenvolvemento dun Programa de «Inmersión Lingüística» durante o outono de 2013), 
publicada no BOE do 6 de xuño e publicitada no portal educativo da Consellería de 
Cultura, Educación e Ordenación Universitaria.

 Decidimos participar neste programa por dous motivos. Primeiro, polo feito de 
non ter participado con anterioridade a pesar de reunir as condicións idóneas para o 
desenvolver. E, segundo e máis importante, para completar a formación do noso 
alumnado e profesorado en linguas adicionais ou estranxeiras, xa que o noso centro, o 
IES Xulián Magariños, ubicado no Concello de Negreira, é un centro cun demostrado 
interese no desenvolvemento da competencia en comunicación lingüística do seu 
alumnado e profesorado: participamos no programa de Seccións Bilingües 
(desenvolvendo o ensino e aprendizaxe das Ciencias Sociais en inglés na ESO); 
proxectos e-Twinning; un proxecto de CLIL Video Messaging cun centro italiano; 
contaremos coa presenza dun axuliar de conversa no vindeiro curso; organizamos 
programas de mobilidade co alumnado (no presente curso escolar o alumnado da 
sección bilingüe de 3º da ESO tivo a oportunidade de viaxar 5 días a Londres, onde se 
organizaron visitas a Google e ao Instituto Cañada Blanch, da Rede de Centros do 
Ministerio de Educación no exterior); contamos no curso pasado cun grupo de traballo 
para o desenvolvemento da comprensión lectora dende as distintas linguas e áreas; 
integramos a tecnoloxía para o ensino e aprendizaxe das linguas (blogs, wikis, 
VOXOPOP, moodle, etc); entre as moitas accións complementarias que levamos a cabo 
ademais das clases ordinarias.

 Do mesmo xeito que facemos con todas as accións mencionadas, integraremos o 
noso proxecto na programación anual do centro para o curso 2013/2014, 
desenvolvendo as sinerxias necesarias entre áreas implicadas (Ciencias Naturais, 
Lingua Inglesa e Ciencias Sociais), xa que os obxectivos e tema do proxecto están 
relacionados coas devanditas áreas. Así mesmo, consideramos que será necesaria a 
implicación directa do profesorado titor de 2º da ESO, consonte tanto á planificación 
como ao desenvolvemento do mesmo.

 No ensino e aprendizaxe de linguas adicionais ou estranxeiras (concretamente 
inglés, no presente proxecto), dentro dos obxectivos e bloques de contidos, o fomento 
da consciencia intercultural constitúe un piar básico, xa que se persegue valorar a 
cultura allea ao tempo que se coñece a propia. Ao ensinarmos ou estudarmos unha 
lingua estranxeira, poñemos en valor a cultura propia a través do coñecemento do 

alleo, que, por outra banda, tamén facemos noso. É precisamente iso o que 
denominamos “interculturalidade” e que, en programas como o de “Inmersión 
Lingüística”, conseguimos fomentar, xa que constitúen unha oportunidade idónea para 
que o alumnado contextualice e faga efectivo o uso da lingua inglesa en contextos de 
comunicación reais nos que a lingua adicional se converte en vehicular e fai que o 
alumnado perciba a necesidade de falar linguas (plurilingüismo).
	
 Ademais de fomentar o desenvolvemento da competencia plurilingüe do 
alumnado, con este programa pretendemos que o alumnado traballe (non só dende a 
lingua inglesa, senón tamén dende as demais) outros contidos relacionados coa súa 
actitude cara ao mundo natural e social que o rodea: o desenvolvemento sostible e o 
equilibrio entre o mundo industrial e natural; as enerxías renovables e as empresas do 
contorno relacionadas con elas; a concienciación na reutilización, na reciclaxe e na 
redución. 
	
 Por outra banda, e tendo en conta que o alumnado compartirá esta experiencia 
con alumnado doutra Comunidade Autónoma, aproveitaremos o programa para 
traballar a aceptación e respecto de todo tipo de opinións cando se traballa con 
persoas doutros sitios, aceptando e integrando a súa diversidade cultural para 
enriquecer a propia. O programa servirá ademais non só para enriquecer a relación 
entre o alumnado e profesorado, senón tamén para mellorar as habilidades sociais, 
sobre todo nun curso como 2ª da ESO, onde conflúen intereses e motivacións tan 
diversos na vida do alumnado.
	
 Dentro dos obxectivos do proxecto, debemos destacar tamén a mellora das 
competencias, abranguendo dende a competencia en comunicación linguística ata a 
competencia dixital ou a de aprender a aprender. Como xa mencionamos antes, no 
noso centro traballamos as linguas dende a tecnoloxía e contamos co noso moodle ou 
aula virtual (onde fornecemos todo tipo de recursos dixitais para que o alumnado 
practique a lingua adicional dun modo complementario ás clases ordinarias) o noso 
wikispace para sociais en inglés (clilnegreira.wikispaces.com), o noso blog de CLIL 
(clilnegreira.wordpress.com), as nosas aulas orais a través da plataforma VOXOPOP 
ou incluso a nosa conta en twitter para o alumnado CLIL do centro (@CLIL_negreira). 
Por outra banda, no IES Xulián Magariños traballamos as linguas estranxeiras dende un 
enfoque por tarefas e proxectos, no que o alumnado é axente activo e debe usar a 
lingua para facer. Por iso consideramos que os programas de mobilidade son 
fundamentais para conseguir o enfoque vivencial necesario para a aprendizaxe de 
linguas.
	
 Pero con este proxecto, ademais de achegar un chisquiño máis a lingua inglesa 
ao noso contorno, pretendemos levar a cabo un proxecto útil, reutilizable e reciclable 
para os distintos cursos. Cremos positivamente que o alumnado participante se 
implicará dunha maneira máis activa nos recursos naturais da nosa área, así como a 
flora e a fauna, de cara á concienciación sobre o mantemento e preservación do noso 
contorno natural. A forza da auga, fonte incombustible de enerxía e traballo na nosa 
área; a velocidade do vento, recurso principal de enerxía renovable e presente nos 
montes de Galicia; a luz solar nos paneis fotovoltaicos, onde a luz se converte en 

electricidade; a biomasa, aproveitando os restos orgánicos dunha gran diversidade de 
produtos transformada en combustible; e os diversos encoros, tan importantes e cunha 
beleza paisaxística extraordinaria, axudarannos a concienciar o alumnado da 
importancia de aproveitar os recursos naturais, de non contaminar o noso medio 
ambiente e, ao mesmo tempo, de comunicarse co resto do mundo nunha lingua 
internacional como o inglés.
	
 Presentamos agora a planificación da nosa participación coas actividades 
previas á semana de inmersión, aquelas que poderán desenvolverse na devandita 
semana e as que se realizarán a posteriori.

II. ACTIVIDADES PREVIAS
	 GLOBAIS

O presente proxecto trátase dun proxecto de centro, polo que a maioría das áreas 
están implicadas no proxecto. Moitas das actividades foron preparadas coa 
colaboración do “posible” profesorado titor de 2º da ESO (en 1º na actualidade).

1) Preparación dunha presentación en powerpoint do noso centro, onde se incluirán as 
actividades previas. A presentación será realizada en inglés, galego e castelán e 
estará dirixida ao centro que nos acompañe na Semana de Inmersión. Na 
presentación, o alumnado amosará trazos da cultura galega, así como textos 
escritos con fotografías da flora e da fauna local.

2) Toma de contacto entre o alumnado de ambos os centros: ambos os centros 
compartiremos os traballos previos realizados polo alumnado e poderase organizar 
unha exposición dos mesmos. Compar tiremos arquivos a través de 
www.dropbox.com e organizaremos videoconferencias co grupo da outra 
comunidade utilizando Skype In the Classroom. Para a exposición dos traballos 
utilizaremos dúas vías: as paredes do centro, a web do centro e o noso blog de CLIL. 
Poderase crear un blog/wiki conxunto entre os centros para compartir os traballos 
(tanto previos como posteriores á semana de inmersión).

 TEMÁTICAS (SEGUNDO OS TEMAS DA CONVOCATORIA)

DESENVOLVEMENTO SOSTIBLE

1) Estudo previo sobre o organismo das Nacións Unidas, en concreto sobre a Comisión 
de Medio Ambiente, recollendo información en Internet, sintetizando a mesma para 
poder analizar e valorar o recollido, escribir un resumo que deben expoñer 
oralmente na aula.

2) Traballo de investigación sobre o desenvolvemento de actividades en Negreira para 
favorecer o desenvolvemento sostible.

3) Interpretación de táboas e gráficas sobre sostibilidade e elaboración dun informe 
onde recollan as medidas principais recomendadas pola ONU para favorecer o 
desenvolvemento sostible. Exposición en grupo. Realización da actividade:

http://www.wikisaber.es/Contenidos/LObjects/06_effects_of_human_activites/
index.html 

4) Elaboración dun díptico/tríptico co Windows Publisher nas distintas linguas 
(translanguaging), tanto dixital como impreso, sobre as recomendacións do noso 
centro ás familias para favorecer o desenvolvemento sostible.

5) Realización das tarefas da webquest “Un día sin electricidad”, aloxada en http://
enebro.pntic.mec.es/~jfrc0001/ e creación co alumnado dunha webquest sinxela 
sobre o desenvolvemento sostible en Galicia.

REDUCIR, REUTILIZAR E RECICLAR

1) Reciclar: Non deberiamos tirar latas, botellas ou xornais en calquera sitio. Deberían 
ser recicladas. Tampouco tirar caixas de zapatos, xa que se poden reutilizar e 
converterse en casas de bonecas e en xoguetes. Faremos unha listaxe de cousas 
que podemos reciclar e tirar.

   Reutilizar: Non sempre precisamos un novo papel ou camiseta. Podemos tentar reusar 
o que xa temos. Como podemos usar unha peza de papel?. Para envolver, 
imprimir cousas en sucio, etc. Faremos unha listaxe de cousas que poderiamos 
reutilizar.

  Reducir: Cada familia vai tentar reducir a cantidade de lixo que produce e tira. 
Explicaremos os diversos modos cos que podemos reducir o lixo.

Unha vez feita esta reflexión iniciaremos unha serie de accións no noso contorno para 
axudar á xente a reusar, reciclar e reducir. 

2) Elaboración dun collage sobre as distintas accións realizadas para mellorar o medio 
ambiente dende o noso contorno. Cada grupo de alumnado, terá que fotografar 
cada acción que fixo para axudar a reducir, reciclar e reutilizar.

3) Xogo inicial de traballo de contidos R-R-R en lingua inglesa: 
 http://www.planetozkids.com/ozzoom/wordgames/recycling-word-search-game.htm 

4) Realizaremos unha enquisa na que amosaremos a cantidade de lixo que pode ser 
reciclado na nosa clase, fomentando a conciencia grupal cara ao medio ambiente. 
Axudarémonos desta ficha: 
http://recycle-more.co.uk/images/static/schools/pdf/rubbish.pdf 

ENERXÍAS RENOVABLES

1) Exposición fotográfica dos distintos tipos de enerxías renovables: enerxía da 
biomasa, hidráulica, eólica, solar térmica e fotovoltaica, mareomotriz, xeotérmica e 
a fusión fría. 

2) Presentación en powerpoint das 10 (ou máis) medidas principais contra o gasto 
enerxético que podemos facer na nosa casa ou no noso contorno.

3) Construción dun muíño eólico con dúas bobinas de fío, un lapis, un tapón de cortiza, 
escarvadentes e soporte de madeira, cinta adhesiva, plastilina e anacos de cartón.

4) Consulta e pesquisa de información na páxina do Instituto Enerxético de Galicia 
(www.inega.es). Facer unha ficha coas principais fichas enerxéticas de Galicia, 
sinalando as localidades principais.

5) Visita a un encoro para que o alumnado observe e entenda a enerxía hidráulica 
producida no mesmo encoro.

CONTORNO NATURAL E CULTURAL

1) Confección dun mural sobre a evolución das plantas e árbores do noso contorno nas 
distintas estacións do ano. 

2) Exposición fotográfica do noso biotopo (elementos non vivos do contorno) e da nosa 
biocenose (elementos vivos), onde queden claras as características do noso 
ecosistema.

3) Etiquetaremos nas distintas linguas as plantas do xardín do centro e as súas 
características.

4) Nas actividades programadas no noso centro, incluirase a exposición nos corredores 
dos produtos típicos do outono (onde se inclúen as colleitas e os nomes dos produtos 
nas distintas linguas). Relacionarase o consumo deses produtos coas festas 
tradicionais, como por exemplo, o Magosto.

5) Lista de espazos naturais protexidos en Galicia.

6) Elaborar un powerpoint coas características principais da nosa costa e do noso 
interior.

ALDEA GLOBAL. DIVERSIDADE CULTURAL

1) Explicación didáctica por grupos dos distintos biomas terrestres (dende a tundra, 
taiga, matagueiras ata a pradaría, bosques e selvas); e das principais rexións 
climáticas determinantes dos biomas. Buscarase información na internet.

2) Elaboración do mapa mundial de linguas, destacando todas aquelas que teñen o 
risco de desaparecer. Averiguar un saúdo de benvida e despedida nas dez linguas 
máis faladas do mundo.

3) Elaborar unha listaxe coas principais nacionalidades que temos no noso centro e 
sinalar as principais características dos países de procedencia (incluíndo o noso).

4) Análise do concepto ALDEA GLOBAL (Global Village) e a súa relación coa era 
dixital a través de Skype in the Classroom e de pesquisas na rede.

III. OBXECTIVOS DO PROXECTO

* Producir mensaxes orais sinxelas na lingua estranxeira baseadas na información 
recollida previamente sobre os temas de desenvolvemento sostible, enerxías 
renovables, reciclaxe, contorno natural e aldea global.

 Obxectivo relacionado coa área de lingua inglesa (produción oral) e coa área de ciencias (contidos 
explícitos no enunciado do obxectivo).

* Extraer e sintetizar información buscada a través das TIC sobre os temas 
relacionados no proxecto, para aprender a comunicala e transmitila na lingua 
estranxeira.

Obxectivo relacionado coa área de lingua inglesa (comprensión), coa área de tecnoloxía 
(desenvolvemento da competencia dixital) e coa área de ciencias (contidos explícitos no enunciado do 
obxectivo).

* Escribir textos sinxelos tanto na libreta de traballo como en formato dixital, como 
base para a produción oral final sobre cada un dos temas a tratar.

Obxectivo relacionado coa área de lingua inglesa (expresión escrita e produción oral) coa área de 
tecnoloxía (desenvolvemento da competencia dixital) e coa área de ciencias (contidos explícitos no 
enunciado do obxectivo).

* Identificar, analizar e valorar criticamente a intervención humana no seu contorno, 
reflexionando sobre a acción do home no contorno natural de Negreira.

Obxectivo relacionado directamente coa competencia no coñecemento e interacción co mundo físico, 
posibilitando a comprensión de sucesos e predición de consecuencias. Relacionado principalmente cos 
obxectivos principais de Ciencias 1: Comprender e utilizar as estratexias e conceptos básicos das 
ciencias da natureza para interpretar os fenómenos naturais... Canto á lingua estranxeira, o número 
11: Utilizar os coñecementos e experiencias previas coas linguas galega e castelá para unha 
adquisición máis rápida, eficaz e autónoma da lingua estranxeira.

* Apreciar e valorar os recursos naturais do seu contorno, ademais das culturas 
diversas que se van atopar, así como participar activamente nos distintos traballos de 
grupo.

Obxectivo relacionado coas Ciencias (cultura de respecto cara ao contorno natural) e coas áreas de 
Lingua Estranxeira, Lingua Galega e Lingua Castelá (participar activamente no traballo en grupo...).

IV. METODOLOXÍA NA SESIÓN DIARIA
Segundo a convocatoria, na estadía durante “a semana de inmersión”:

“3. Diseño de una metodología, indicando la forma y el  procedimiento en que se trabajará en la 
sesión diaria para que cada alumno, en pequeño o gran grupo, realice una producción oral  vinculada 
al  tema «The world around us speaks English», que adoptará el  formato que se estime conveniente 
(anuncios publicitarios, diálogos, escenificaciones, etc.). Esta producción puede apoyarse en la 
elaboración de textos escritos, pero éstos deben considerarse únicamente como un apoyo para el 

desarrollo posterior de la actividad, que deberá ser exclusivamente oral, ya que éste es el  objetivo 
fundamental del Programa.”

Presentamos deseguido un plan metodolóxico do procedemento e forma para que o 
alumnado realice producións orais relacionadas co tema, dividindo o tipo de 
actividades da maneira seguinte (das letras A a E):

A � ACTIVIDADE DE PREPARACIÓN DA XORNADA

OBXECTIVOS:
♦ Dar a coñecer aos estudantes o tema do día.

♦ Comprobar os coñecementos previos dos estudantes sobre o tema do día en lingua 

inglesa, e refrescalos.
♦ Introducir vocabulario novo que se utilizará durante a saída e o resto da xornada.

♦ Distribuír os roles do xogo de simulación dese día.

♦ Motivar aos estudantes para que se impliquen nas actividades e teñan a predisposición de 

aprender.
♦ Preparar o resto da xornada cos estudantes.

DURACIÓN:
Unha hora diaria.

AGRUPACIÓN DOS ESTUDANTES:
Nos seus grupos correspondentes. Serán catro grupos de 12 ó 13 estudantes, resultantes 
dunha proba que se lles fará o primeiro día.

ESPAZOS:
Salas ou aulas.

MATERIAIS:
♦ Material de papelería variado: folios, bolígrafos, lápices, rotuladores, pinturas, tesouras, 

etc.
♦ Fichas de vocabulario e estruturas da lingua inglesa.

♦ Cando sexa necesario, pizarras e medios audiovisuales.

Todas as mañás os grupos reuniranse cos seus profesores e monitores para descubrir as 
sorpresas que lles depara o día e pescudar que coñecementos adquiridos con anterioridade 
posúen. Aprenderán vocabulario novo e intercambiarán expectativas. Neste espazo de tempo 
tamén se dará a coñecer aos alumnos cal será o seu rol no “xogo de simulación” do día. Na 
xornada dedicada á auga, por exemplo, os roles distribuídos poderían ser: quenllas, ras, peixes e 
corais. Coa axuda do profesor ou monitor, cada grupo ideará un grito de guerra e un saúdo 
secreto que será recurrente o resto da xornada, como no comedor, ou na velada nocturna.

B � “ENVIRONMENT” (SAÍDA DIARIA AO CONTORNO)

OBXECTIVOS:
♦ Coñecer o contorno que rodea o centro.

♦ Aprender da natureza na natureza.

♦ Gozar da natureza.

♦ Identificar o vocabulario aprendido co que este representa en realidade.

♦ Utilizar o vocabulario e estruturas referentes ao tema do día.

♦ Aprender inglés fóra do aula.

DURACIÓN:
Dúas horas diarias.

AGRUPACIÓN DOS ESTUDANTES:
Nos seus grupos correspondentes. Serán catro grupos de 12 ó 13 estudantes,resultantes da proba 

do primeiro día.

ESPAZOS:
O contorno do centro.
O lugar onde se realice a excursión.

MATERIAIS:
Fichas de traballo.
Material de papelería variado: folios, bolígrafos, lápices, rotuladores, pinturas, etc. Nun curso cuxo eixe 
temático é a natureza non podían faltar as saídas ao exterior. Os estudantes utilizarán fichas para 
observar e aprender sobre a natureza utilizando o inglés. Irán acompañados en todo momento por un 
responsable da actividade que lles guiará e ensinará metodoloxía para un maior coñecemento do 
contorno. Dependendo do tema do día, a saída terá un enfoque ou outro. Ademais, realizaranse xogos 
dinámicos de educación medioambiental, tralos que se xerará un pequeno debate (como sempre en 
inglés) para comprobar se se conseguiron os obxectivos. Os tipos de xogos medioambientais que 
propoñemos clasifícanse do seguinte xeito:

♦ Xogos para espertar os sentidos perdidos, cuxo obxectivo é aprender a “observar” con outros 

sentidos ademais da vista.
♦ Xogos de imitación e camuflaxe, cuxo obxectivo é desinhibirse e deixar voar a imaxinación.

♦ Xogos de procura e captura. Tributos á caza que practicaban os homes prehistóricos; nós 

realizarémolos co fin de facer deporte e divertir aos estudantes.
♦ Xogos complexos. Son xogos que esixen unha preparación considerable e nos que participará 

máis dun profesor ou monitor.

C � AND NOW, YOU! (EXPRESIÓN PERSOAL DO APRENDIDO)

OBXECTIVOS:
♦ Potenciar o uso da imaxinación como fonte de entretemento e goce.

♦ Valorar o traballo en común con achegas persoais.

♦ Expresar visualmente as impresións e os conceptos aprendidos durante a saída e durante toda a 

xornada.
♦ Empregar formalmente as estruturas e o vocabulario asimilado en inglés.

♦ Obter un “produto” que resultará a base para a presentación que os estudantes teñen que 

presentar no centro do que proceden unha vez finalice o programa.

DURACIÓN:
Unha hora diaria.

AGRUPACIÓN:
Nos seus grupos correspondentes. Serán catro grupos de 12 ó 13 estudantes, resultantes da proba do 
primeiro día.

ESPAZOS:
Salas ou aulas.

MATERIAIS:
♦ Material de papelería variado: folios, bolígrafos, lápices, rotuladores, pinturas, tesouras, etc.

♦ Fichas de vocabulario e estruturas da lingua inglesa.

♦ Cando sexa necesario, pizarras e medios audiovisuales.

Os estudantes realizarán traballos de expresión creativa nos que plasmarán os coñecementos adquiridos 
en inglés. Os profesores axudaranlles presentando estruturas e expresións de xeito amena para 
conseguir un produto máis completo. O importante da actividade é que os alumnos utilicen o inglés e 
vexan resultados palpables. É dicir, que se decaten de que poden expresarse en inglés.

Cada un dos cinco días realizarase unha actividade diferente. Por exemplo:
♦ Un xornal.

♦ Un programa de radio.

♦ Un anuncio de TV.

♦ Un mural.

♦ Unha ficha dun animal ou unha planta.

Os estudantes poderán elixir cal destas actividades queren presentar ao volver a casa. Con esta 
proposta tentamos que os estudantes cheguen ás súas propias conclusións sobre o contorno e o legado 
dos nosos antepasados, para que tomen conciencia do importante que é COÑECER o medio ambiente 
para poder coidalo. Os estudantes recibirán cada día uns caderniños con información máis completa 
sobre o tema do día, para que os poidan utilizar como material adicional para os seus proxectos. Estes 
caderniños conteñen conceptos e datos importantes que axudarán aos alumnos a comprender mellor a 
realidade danatureza. Os profesores e monitores traballarán estes caderniños cos estudantes, xa que son 
en lingua inglesa, e explicaranlles as estruturas gramaticais novas que atopen, así como o vocabulario.

D � NATIVE WORKSHOPS (OBRADOIROS COS NATIVOS)

OBXECTIVOS:
♦ Dar a coñecer aos estudantes diferentes aspectos da cultura anglófona.

♦ Desenvolver a creatividade e capacidades de expresión artística e corporal.

♦ Desinhibir aos participantes.

♦ Practicar inglés divertíndose.

DURACIÓN:
Dous talleres dunha hora de duración cada un. Dúas horas diarias en total.

AGRUPACIÓN DOS ESTUDANTES:
Nos seus grupos correspondentes. Serán catro grupos de 12 ó 13 estudantes, resultantes da proba do 
primeiro día.

ESPAZOS:
Salas, aulas ou espazos exteriores, depende da actividade.

MATERIAIS:
♦ Material de papelería variado: folios, bolígrafos, lápices, rotuladores, pinturas, tesouras, etc.

♦ Cando sexa necesario, encerados e medios audiovisuais.

♦ Material que os monitores requiran para os seus obradoiros: la, madeira, alambre, purpurina, 

pintura de cara, pintura de dedos...
Ademais de ensinar inglés aos estudantes, o cometido dos monitores é tamén cultural.  Cada monitor 
elixirá unha actividade cada día para presentar e traballar cos estudantes dependendo dos seus gustos, 
habilidades e preferencias. Algunhas delas serán:

♦ Artesanía: reciclaxe, arte dos nativos americanos, manualidades con elementos da natureza... 

Por exemplo:
- Paus de choiva (rainsticks)
- Marcos de fotos con ramas secas.
- Atrapasoños (dreamcatchers)

♦ Teatro: expresión corporal, mímica, improvisación...

♦ Deportes: deportes de países anglófonos, deportes de antigas civilizacións, deportes de 

equipo...
♦ Culturais: dinámicas, xogos tradicionais, cociña (en frío)...

♦ Baile: bailes típicos, danzas tribais...

Crearase o ambiente necesario e distendido para que o inglés empece a ser algo natural, e non unha 
lingua artificial e allea. Ademais, as actividades de cada día gardarán relación co eixo temático da 
xornada, para que os estudantes poidan seguir utilizando as expresións e o vocabulario que acaban de 
aprender.

E � AND NOW, YOU! (POSTA EN COMÚN GLOBAL)

OBXECTIVOS:
♦ Fomentar o coñecemento entre os estudantes e os profesores e monitores.

♦ Poñer en común todo o aprendido no día.

♦ Compartir experiencias e impresións.

♦ Expresar en inglés ideas e conceptos ante un grupo de persoas.

♦ Reforzar a confianza persoal.

DURACIÓN:
Unha hora diaria.

AGRUPACIÓN DOS ESTUDANTES:
O grupo enteiro de 50 estudantes.

ESPAZOS:

Un espazo grande onde caiba todo o grupo. 

MATERIAIS:
♦ Os proxectos de expresión artística que os alumnos realizaron en AND NOW, YOU!.

♦ Cando sexa necesario, pizarras e medios audiovisuais.

♦ Papel e bolígrafo.

Os estudantes pasan case toda a xornada en pequenos grupos de 12 ó 13, nos cales os enfoques do 
profesor ou monitor son diferentes aínda tratándose das mesmas actividades. Xa que logo, é moi 
importante que haxa unha posta en común ao final do día. Cada grupo presentará aos seus 
compañeiros o traballo que realizaron en AND NOW, YOU e expoñerá as dificultades atopadas, así 
como o proceso e o por que da súa elección. Crearanse situacións de debate reguladas por un dos 
profesores ou monitores, que anteriormente guiaron aos estudantes nas técnicas de debate e 
facilitáronlles expresións ás que recorrer en lingua inglesa.

V. FORMA NA QUE O NOSO CENTRO REALIZARÁ O APROVEITAMENTO DIDÁCTICO 
DAS ACTIVIDADES REALIZADAS DURANTE A ESTANCIA E ACTIVIDADES 
POSTERIORES.

1) Para aproveitar todo o proxecto, no só as actividades realizadas durante a estadía, 
faremos unha exposición no salón de actos do IES Xulián Magariños sobre todo o 
traballado, posiblemente coincidindo coa celebración do Nadal.

2) Partindo da proxección dun vídeo preparado durante a semana de inmersión, que 
será preparado polo alumnado participante, o resto do alumnado de 2º da ESO 
deberá facer un traballo sobre os temas traballados polos participantes.

3) Elaboraremos un wiki-glosario cos termos aprendidos co proxecto nas distintas 
linguas con presenza curricular no noso centro educativo. E aproveitaremos o noso 
blog para crear unha bitácora con todas as cousas vividas e aprendidas durante a 
nosa estadía.

4) Organizaremos unha reunión por Skype co grupo da outra rexión que participe con 
nós na estadía para debater e avaliar o programa e barallaremos a posibilidade 
dunha colaboración futura co devandito centro para desenvolver con eles un 
proxecto colaborativo e global, baseado no fomento do plurilingüismo, na 
interculturalidade, no respecto á natureza e na utilización das ferramentas dixitais 
como posibilitadoras dunha comunicación continua tralo proxecto, que permitirá un 
irmandamento sostible con múltiples posibilidades de colaboracións futuras.

VI. AVALIACIÓN POSTERIOR DO PROGRAMA

1) Enquisa de avaliación final sobre o programa.

2) Observación do grao de participación do alumnado en todas as fases (previa, 
durante e posterior).

3) Probas orais relacionadas cos temas tratados ao alumnado para comprobar se a 
aprendizaxe tivo lugar.

4) Compartiremos os resultados da nosa avaliación co noso centro irmandado a través 
de googledocs e analizaremos similitudes e diferenzas.

Negreira, 13 de xuño de 2013

O profesor responsable

Fco. Xabier San Isidro Agrelo

                                                                                           Rúa Castelao s/n 
                                                                                                     15830 Negreira
         

13


